
Uunga siunnersuut: Nioqqutissanik eqqussuineq annissuinerlu pillugit inatsisartut 

inatsisaata allanngortinneqarneranik Inatsisartut inatsisaat (Aningasaqarnermut 

Akileraartarnermullu Naalakkersuisoq)  

Saqqummiussissut 

 

Siullermeerinninneq 

 

Matumuuna Naalakkersuisut sinnerlugit Nioqqutissanik eqqussuineq annissuinerlu pillugit 

inatsisartut inatsisaata allanngortinneqarneranik Inatsisartut inatsisissaattut siunnersuut 

saqqummiuppara.   
 

Siunnersuummi siullermik anguniarneqarpoq Nuummi mittarfimmi nutaami 

nakkutilliisarnermi ilungersornartut pilersimasut aaqqiivigineqarnissaat. Nuummi mittarfik 

nutaaq ima aaqqissuunneqarsimavoq nunatsinni aamma nunanit allanit nunanullu allanut 

angalasut ataatsimoorussamik utaqqisarfeqarlutik. Nunanit allanit angalasut nioqqutissanik 

akitsuuteqanngitsunik mittarfimmit aallarfigisaminnit, timmisartuni imaluunniit Nuummut 

tikinnermi pisinissamut periarfissaqarmata, taakku nioqqutissat nunatsinni angalasunuinnaq 

tunniuteqqinneqarsinnaanerat soorunami aarlerinaateqarpoq. 

 

Taamaattumik siunnersuummi Akileraaruseriffiup nunatsinni angalasunut  

nakkutilliisarnermut piginnaatitaanerat annertusineqassasoq siunertarineqarpoq, soorlu 

aammattaaq siunnersuutigineqartoq nunanit allanit angalasut kisimik akitsuuteqanngitsunik 

nassarsinnaasut. Aammattaaq siunniunneqarpoq nunanit allanit angalasut nioqqutissanik 

akitsuuteqanngitsunik nunatsinni angalasunut tunniussinissaat inerteqqutaassasoq.   

 

Tamatuma saniatigut siunnersuutigineqarpoq maanna aningaasat tigoriaannaat killingat 

50.000 koruuninit 15.000 koruuninut apparneqassasoq. Tamanna isumaqarpoq, inuit, Kalaallit 

Nunaannut imaluunniit Kalaallit Nunaannit angalasut aningaasaatitik tigoriaannaat pillugit 

Akileraaruseriffimmut nalunaarutiginissaannut pisussaaffeqalissasut, taakku 15.000 

koruuninit amerlaneruleraangata. Tamanna aamma atuuppoq, 15.000 koruunit nalinginit 

amerlanerusunik aningaasanik tigoriaannarnik nassiussigunik nassinneqarunilluunniit. 

Aningaasat tigoriaannaat killingat appasissoq ilaatigut hashimik assigisaanillu tuniniaanermit 

peqquserlulluni aningaasarsianik malunnarunnaarsaanikkut isertitat killilersornissaannut 

iluaqutaassaaq.   

 

Tamatuma saniatigut inatsisissatut siunnersuut nioqqutissanik eqqussuineq annissuinerlu 

pillugit inatsisartut inatsisaanni erseqqissaassutinik allannguutinillu allanik imaqarpoq.   

 

Tassunga atatillugu inatsisissamut siunnersuut nassuiaatillu innersuussutigissavakka.  

 

Taama oqaaseqarlunga siunnersuut Inatsisartunut oqaluuserisassanngortippara. 


